
abhinavakaustubhamAlA by Shrikrishnalilashukamuni

શ્રીકૃષ્ણલીલાશુકમુનિપ્રણીતા અભિનવકૌસ્તુભમાલા

(કૌસ્તુભમાલાસ્તોત્રમ્)
લક્ષ્મીશ્ચ કૌસ્તુભશ્ચેતિ યદ્રત્નદ્વયમુદ્ધૃતમ્ ।
તન્નઃ કામદુઘં ભૂયાત્ તેજસ્ત્રૈલોક્યમઙ્ગલમ્  ॥ ૧॥
યત્ર સામ્રાજ્યચિહ્નાનિ યામિનાં હૃદયૈઃ સહ ।
શ્રીશ્ચ જાગ્રતિ તજ્જીયાચ્છ્રીશ ! ત્વચ્ચરણામ્બુજમ્ ॥ ૨॥
યચ્ચાદિકવયો વ્યાસપ્રમુખાઃ સપિતામહાઃ ।
ભાગીરથીસરસ્વત્યોઃ પ્રવાહપ્રભવં વિદુઃ ॥ ૩॥
(યુગ્મકમ્)
કિં  બ્રૂમઃ પ્રપદં દેવ! યસ્ય પ્રતિનિધાવપિ(૧) ।
પૃષ્ઠે જરઢકૂર્મસ્ય જગતી પ્રતિતિષ્ઠતિ ॥ ૪॥
તેઽમી નખેન્દવો દેવ! યાન્ હિ નાભિસરોજભૂઃ ।
પુરા સિસૃક્ષિતસ્યેન્દોઃ પ્રતિમામન્વમન્યત ॥ ૫॥
જયતાં જગતાં નાથ! ગુલ્ફાવુત્ફુલ્લવિભ્રમૌ ।
યાવનુસ્મરતાં ગાઢમુન્નતિર્ન(૨) તથાનયોઃ ॥ ૬॥
તવ દેવ! પદં ધન્યા મણિભૂષણમણ્ડલી ।
વેષાન્તરેણ વેદાન્તવાણીવ વિનિષેવતે ॥ ૭॥
નિર્વાણસંજ્ઞકં દેવ! તવ તત્ પરમં પદમ્ ।
ચિરાત્ પ્રવિશતાં શઙ્કે જઙ્ઘે  મઙ્ગલ્યતોરણે  ॥ ૮॥
એતે તે જાનુની નાથ! યશોદાઙ્ગણરિઙ્ગિણી   ।
લક્ષ્મીઃ કરીષગન્ધાન્ધ્યચ્છલાજ્જિઘ્રતિ(૩) યે (સ્મિતા?)(૪) ॥ ૯॥
તાવૂરૂ જયતાં યૌ કિં  દ્વૌ કરૌ સ્મરહસ્તિનઃ ।
હસ્તિપૃષ્ઠાપ્રતિષ્ઠશ્ચેન્નૈવ(૫) દેવઃ શ્રિયં જયેત્ ॥ ૧૦॥

ત્વત્કટીતટસૌભાગ્યે સ્વામિન્નાસ્મદ્ગિરાં ગતિઃ ।
લક્ષ્મીવસુન્ધરાધન્યમનીષાસ્તત્ર જાગ્રતુ ॥ ૧૧॥
કામરૂપૈવ દેવ! શ્રીર્યેયં વક્ષસ્તટે સ્થિતા ।
કટીતટેઽપિ કામાન્ધા ભાતિ પીતામ્બરાત્મના ॥ ૧૨॥
કાઞ્ચીયં કાઞ્ચની નાથ! ભાતિ રત્નપ્રભોદ્ભટા ।
મુગ્ધયેવ કૃતા લક્ષ્મ્યા મદાન્ધસ્મરશ‍ૃઙ્ખલા  ॥ ૧૩॥
સેયં નાભી યયા દેવ! શઙ્ખઃ સઙ્ઘૃષ્ય  ગર્જતિ ।
લક્ષ્મીવિરિઞ્ચયોઃ સ્પર્ધા વસ્તું યત્સરસીરુહે ॥ ૧૪॥
વલિત્રયમિદં દેવ! જગત્ત્રયમનોહરમ્ ।
માધુર્યવારિધેર્ધત્તે વીચીનાં વિભ્રમશ્રિયમ્ ॥ ૧૫॥
શ્રીમાનુદરબન્ધોઽયં શ્રિયં દેવસ્ય પુષ્યતિ ।
કાન્તિસિન્ધૌ દૃશોઃ ક્રીડાપ્લવઃ કૢપ્ત ઇવ શ્રિયઃ ॥ ૧૬॥
લોકૈકનાથ! રમ્યેયં રોમરાજી વિરાજતે ।
કૢપ્તેવ પ્રથમં લક્ષ્મ્યા વક્ષોહર્મ્યાધિરોહણી ॥ ૧૭॥
શ્રીવત્સઃ શ્રીનિધે! સોઽયં શ્રિયં કામપિ પુષ્યતિ ।
યઃ પદ્મજાપદામ્ભોજક્રીડાચિહ્નાનિ નિહ્નુતે ॥ ૧૮॥
ચકાસ્તિ કૌસ્તુભઃ સોઽયં તવ દેવ! ભુજાન્તરે ।
પયોધિરાજકન્યાયા હર્મ્યદીપ ઇવાર્પિતઃ   ॥ ૧૯॥
નાનારત્નસહસ્રાણિ નાથ! વક્ષસિ જાગ્રતિ ।
રત્નાકરસુતોદ્વાહયૌતકાનીવ કાનિચિત્ ॥ ૨૦॥
વૈજયન્તીમિમાં(૬) દેવ! મન્યે સાધારણીં (૭) ધ્રુવમ્ ।
મમત્વપાત્રં ભૃઙ્ગાણાં  દેવસ્ય(૮) મદનસ્ય ચ ॥ ૨૧॥
ભાન્તિ તે જગતાં નાથ! ભુજા ભૂષણભૂષણાઃ ।
જગદ્ભારોદ્વહૈશ્ચક્રે યૈશ્ચક્રાદિભરશ્રમઃ ॥ ૨૨॥
પાણયશ્ચક્રપાણે! તે ભાન્તિ ભક્તાભયપ્રદાઃ ।
યેષાં દક્ષિણતૈવાસીલ્લક્ષ્મીપાણિગ્રહોત્સવે ॥ ૨૩॥
લોકપાલલલાટેષુ લક્ષ્મ્યાશ્ચ સ્તનમણ્ડલે ।
લેખારસજ્ઞૈર્યૈઃ પઞ્ચશાખૈઃ પઞ્ચશરઃ સ્મરઃ ॥ ૨૪॥

(યુગ્મકમ્)
તેઽમી કરરુહા દેવ! યેષાં વિભ્રમવિક્રમાઃ ।
કમલાવિપુલોત્તુઙ્ગસ્તનયોર્હૃદિ   ચ દ્વિષઃ ॥ ૨૫॥
કમ્બુ ગ્રીવામિમાં નાથ! કથં નુ કથયામહે ।
લક્ષ્મીકઙ્કણમુદ્રાભિર્યા ત્રિરેખાસ્થિતિં  જહૌ(૯) ॥ ૨૬॥
કર્ણપાશાવિમૌ દેવ!સ્ફુરન્મકરકુણ્ડલૌ ।
અવશાદ્યત્પ્રવેશાન્ધા મૃગા મૃગદૃશાં દૃશઃ ॥ ૨૭॥
તૌ કપોલાવિમૌ દેવ! યાવુદ્વીક્ષ્ય રમાભુવૌ ।
મન્યે નાન્યાવમન્યેતાં(૧૦) મઙ્ગલ્યમણિદર્પણૌ  ॥ ૨૮॥
અધરં દેવ! બિમ્બોષ્ઠમમૃતં ભુવનોત્તરમ્ ।
આહુર્વિપર્યયેણાત્ર   (૧૧) પ્રમાણં પ્રાણવલ્લભે ॥ ૨૯॥
તવાધરસુધા સેયં યાં નિપીય પયોધિજા ।
તતઃ પ્રભૃતિ વૈ દેવ! સુધાન્તરમુપેક્ષતે ॥ ૩૦॥
દન્તપઙ્ક્તિરિયં  દેવ! દશનચ્છદરઞ્જિતા ।
મુખેન્દુકાન્તેરાધત્તે મુક્તાવલિપરિષ્ક્રિયામ્ ॥ ૩૧॥
દેવ! ત્વન્નાસિકાવજ્રકુસુમં પ્રાપ્ય મન્મથઃ ।
કુસુમાન્તરસમ્પત્તિં  મન્યતે પઙ્ક્તિપૂરણમ્  ॥ ૩૨॥
અનયોઃ પુણ્ડરીકાક્ષ ! નેત્રયોઃ પુણ્ડરીકયોઃ ।
મુખેન્દુઃ કાન્તિસરસી મૂલભૂમિસ્તુ ચિન્ત્યતામ્(૧૨) ॥ ૩૩॥
દેવ! ક્રીડાકટાક્ષાય ભૂયો બદ્ધોઽયમઞ્જલિઃ ।
કામં ન કેવલં લક્ષ્મ્યા યો દુગ્ધે જગતામપિ ॥ ૩૪॥
તદેતદ્ વદનં દેવ! માધુર્યમિવ મૂર્ત્તિમત્   ।
વીક્ષ્ય સેવાચ્છલારૂઢનાસાગ્રાઙ્ગુલિ (૧૩) યજ્જગત્ ॥ ૩૫॥
યત્ર સ્વયંવરે સ્પર્ધા લક્ષ્મીકાન્ત્યોઃ કિલાભવત્ ।
વેદાશ્ચ કેલિજલ્પાશ્ચ સૌભ્રાત્રં યત્ર બિભ્રતે ॥ ૩૬॥
(યુગ્મકમ્)
પદ્મચન્દ્રમધુજ્યોત્સ્નાવિવાદાન્ધ્યેષ્વનાદિષુ ।

દેવ! ત્વદ્વક્રબિમ્બસ્ય સ્મિતસ્ય ચ કિમુચ્યતામ્(૧૪) ॥ ૩૭॥
કસ્તૂરીતિલકામોદે લલાટે ભ્રમરૈર્વૃતે ।
દેવ! ત્વદ્ભ્રૂલતાભૃઙ્ગચમૂ : પાતિ મુખામ્બુજમ્ ॥ ૩૮॥
અષ્ટમીન્દુનિભસ્યાસ્ય લલાટાષ્ટાપદસ્ય તે ।
યૌવરાજ્યપદં દેવ! મુખેન્દુરનુમન્યતામ્ ॥ ૩૯॥
નાથ! ધમ્મિલ્લભારેઽસ્મિન્ નાનાસૌરભનિર્ભરે ।
ભૃઙ્ગૈર્લક્ષ્મીકટાક્ષાણાં  જૃમ્ભતેઽતિમૃધં  મુધા ॥ ૪૦॥
નાથ! ત્વામેવ મન્યેઽહમચલં ભુવનોન્નતમ્ ।
અનુલ્લઙ્ઘ્યેવ  યન્મૌલિં  છલાદર્કોઽપિ(૧૫) સેવતે ॥ ૪૧॥
દેવ! ત્વદ્ભક્તિરથવા ત્વત્તોઽપિ દ્વિગુણોન્નતા ।
જિતસ્ત્વમસિ યદ્ભાજા પ્રહ્લાદેન રણેઽપિ હિ ॥ ૪૨॥
નમસ્તસ્યૈ નમસ્તસ્યૈ નમસ્તસ્યૈ નમો નમઃ ।
નમસ્તુભ્યં નમસ્તુભ્યં નમસ્તુભ્યં નમો નમઃ ॥ ૪૩॥
તદિદં ત્વદ્વપુર્દેવ! નીલં નિર્વૃતિમન્મયમ્ ।
કાન્તિભૂષાશતાભોગકર્બુરં ભાતુ મે મુહુઃ  ॥ ૪૪॥
તત્ત્વં પરં કિમપિ યત્ સ્વરસાવભાસિ
સાન્દ્રપ્રમોદલહરીભરિતાખિલાશમ્ ।
કૈવલ્યવિગ્રહમિદં તદનુગ્રહાર્થ-
મસ્માદૃશાં જયતિ તાદૃગુપાત્તમૂર્ત્તિ  ॥ ૪૫॥
અનુભવતમમું ભૃશં દૃશાવભિનવકૌસ્તુભમાલયાનયાં(૧૬) ।
ભુવનવિભુમભૂતપૂર્વયા પુલકપરમ્પરયા ચ ભૂષિતમ્ ॥ ૪૬॥
શ્રીકૃષ્ણકેલિશુકવાઙ્મયવીચિમાલા-
લીલારસજ્ઞ(મકર) શ્રવણાઞ્ચલસ્ય ।
દેવસ્ય દિવ્યહૃદયે હૃદયઙ્ગમેયં
કણ્ઠસ્થલે ચ સુકૃતાં સુચિરાય જીયાત્ ॥ ૪૭॥
ઇતિ શ્રીકૃષ્ણલીલાશુકમુનિવિરચિતા
સપ્તચત્વારિંશત્સઙ્ખ્યા   અભિનવકૌસ્તુભમાલા સમાપ્તા ।
પાદટિપ્પણી

૧. સાક્ષાત્ તસ્મિન્ જગતી પ્રતિતિષ્ઠતીતિ કિમુ વક્તવ્યમિત્યાપિશબ્દેન દ્યોત્યતે ।
૨. ઉન્નતિરુત્કર્ષ ઉત્સેધશ્ચ ।
૩. કરીષગન્ધાન્ધ્યં શુષ્કગોમયગન્ધવ્યાપ્તત્વં તસ્યચ્છલાત્
તદ્રૂપાદ્વા કલ્પિતા-લિઙ્ગાદિત્યર્થઃ  । જિઘ્રતિ સ્પૃશતિ ઇતિ મન્યે ઇતિ
શેષઃ । એવઞ્ચ લક્ષ્મીસંસર્ગજમેવેદં જાનુનોઃ કરીષગન્ધાન્ધ્યં,
ન ત્વઙ્ગણરિઙ્ગણવશજનિતમિતિ   તાત્પર્યં ફલિતમ્ । લક્ષ્મીશ્ચ
કરીષિણી શ્રીસૂક્તે શ્રૂયતે – “ગન્ધદ્વારાન્દુરાધર્ષાં નિત્યપુષ્ટાં
કરીષિણીમ્ । ઈશ્વરીં સર્વભૂતાનાં ત્વામિહોપહ્વયે શ્રિયમ્” ઇતિ ।

૪. “સદા” ઇતિ વા “મુદા” ઇતિ વા પાઠો ભવેત્ ।
૫. ઇદમર્ધં “ઇતિપ્રવિષ્ટપ્રતિશ્નેનૈવ દેવઃ શ્રિયં જયેત્?”
ઇત્યેવાદર્શ - પુસ્તકે દૃશ્યતે ।

૬. “વૈજયન્તી પતાકાયાં જયન્ત્યાં કેશવસ્રજિ” ઇતિ યાદવઃ ।
૭. સાધારણીં  સામાન્યવનિતામ્ ।
૮. દેવસ્ય પ્રકરણાત્ તવેત્યર્થઃ ।
૯. કમ્બુના ત્રિરેખેણ ભાવ્યં, ન તુ ત્રિરેખાહીનેન । “ત્રયી તુ કમ્બુઃ
શઙ્ખોઽસ્ત્રી  સુગ્રીવો મધુરસ્વનઃ । ત્રિરેખઃ ષોડશાવર્તઃ” ઇતિ વૈજયન્તી ।

૧૦. અન્યૌ વાસ્તવૌ ।
૧૧. ભુવનોત્તરત્વાદુત્તર શતિ હિ બિમ્બોષ્ઠો વક્તવ્યઃ, ન ત્વધર ઇતિ ।
૧૨. વિરોધિન ઇન્દોરુત્પત્તિસ્થાનત્વમદ્ભુતમિતિ ભાવઃ ।
૧૩. સેવાયાઃ સેવાકાલિકાઞ્જલેશ્છલાવ્દ્યાજાદ્ વસ્તુતો વિસ્મયાદિત્યર્થઃ
આરૂઢનાસાગ્રા અઙ્ગુલયો  યસ્ય તત્ ।

૧૪. પદ્મચન્દ્રયોર્મધુજ્યોત્સ્નયોશ્ચોત્કર્ષાપ્રતિષ્ઠાનાન્ન કિમપિ
વક્તુમર્હમુપાનતયેતિ ભાવઃ ।

૧૫. નેત્રસ્થાનાવસ્થાનવ્યાજાદિત્યર્થઃ ।
સેવનં ચ મૌલ્યનુલ્લઙ્ઘનપૂર્વમિહોત્પ્રેક્ષ્યમ્  ।

૧૬. અભિનવેતિ સ્તુત્યર્થે નૂતનાર્થે ચ ।

